
43

Maestæ che a tanta luxe a se solleva,

Che un debole barlûmme ne riflette

Appeña ô ciù elevôu di figgi d’Eva,

Zoventù, ch’a no cangia o a se desmette,

Grazia che incanta e in tutto a se rileva

A-ô sguardo, a-i atti, a-ô ton da voxe, a-e sccette

Manee gentili a l’indicava in lê

Un di primarii abitatoî do Çê.

Uña fascia a stellette d’öu e d’argento

Ciù ûmea che a sæa, ciù fiña che un pezzotto,

Ciù gianca da zuncâ l’ëa ô vestimento

Do so corpo impascibile e incorrotto,

A quæ a lasciava (semplice ornamento)

Trasparî e belle forme che gh’ëan sotto,

Comme lascia ô sô e a luña stralûxî

Nûvietta leggea, candida e sottî.

O l’ëa questo l’Arcangeo Nicamoele,

Ch’ascisteiva Colombo contro ô tristo

Genio do mâ, e prontiscimo e fedele

O l’ëa sempre a protêzilo non visto;

Lê ô fûnesto disegno do crudele

Irroccan ô l’aveiva zà prevvisto,

E ô lasciava che in parte ô s’eseguisse

Quanto a-ô ben de Colombo cônvegnisse.


46

Perchè l’ëa registrôu ne-ô libbro santo

Di decretti do Çê, che tribolasse

L’Eroe ô genio maligno solo tanto

Che a so eroica virtù a se raffinasse,

E no l’insuperbisse ô proprio vanto,

Ma a vitta, comme a Giobbe, ô no toccasse;

E quando ô paiva abbattilo, ghe stava

Nicamoele da fianco e ô sollevava.

